
BOZOR KONYUNKTURASIGA MOS PIYOZ 
YETISHTIRISH SAMARADORLIGINI OSHIRISH 

YO‘NALISHLARI

Sadikova Shohida Obidqul qizi
Guliston davlat universiteti tayanch doktoranti

E-mail: sadikovashohida16@gmail.com

Annotatsiya. Maqolada bozor konyunkturasi va raqobat sharoitida piyoz yetishtirish samaradorligini oshirish yo‘nalishlari 
ilmiy-amaliy jihatdan asoslanadi. Hudud bozor talabiga mos nav va gibridlarni tanlash, ekish zichligi va agrotexnik 
usullarni optimallashtirish, hosilni saqlash va qayta ishlash infratuzilmasini rivojlantirish orqali qo‘shimcha qiymat yaratish 
yo‘llari ko‘rib chiqiladi. Tadqiqot natijalariga ko‘ra, resurs tejamkor va bozor talabiga yo‘naltirilgan texnologiyalarni qo‘llash 
piyoz hosildorligini oshirish, tannarxni pasaytirish hamda fermer xo‘jaliklari daromadini ko‘paytirishga imkon beradi. Taklif 
etilgan chora-tadbirlar hudud sharoitida piyoz yetishtirishning iqtisodiy samaradorligini oshirish, bozorni barqaror va sifatli 
mahsulot bilan ta’minlash hamda import o‘rnini bosishga xizmat qiladi.

Kalit soʻzlar: bozor konyunkturasi, piyoz yetishtirish, samaradorlik, resurs tejamkor texnologiyalar, subsidiya, fermer 
xo‘jaligi, ishlab chiqaruvchilar, urug‘ materiallari.
Abstract. The article provides a scientific and practical justification of the key directions for improving the efficiency 
of onion production under market conditions and competitive environments. It examines the selection of varieties and 
hybrids that meet regional market demand, optimization of planting density and agrotechnical practices, as well as the 
creation of added value through the development of storage and processing infrastructure. The research results show that 
the application of resource-saving and market-oriented technologies makes it possible to increase onion yields, reduce 
production costs, and enhance the income of farming enterprises. The proposed measures contribute to improving the 
economic efficiency of onion production under regional conditions, ensuring a stable supply of high-quality products to the 
market, and supporting import substitution.

Key words: market conditions, onion production, efficiency, resource-saving technologies, subsidies, farm enterprises, 
producers, seed materials.
Аннотация. В статье научно и практико-ориентированно обоснованы направления повышения эффективности 
выращивания лука в условиях рыночной конъюнктуры и конкурентной среды. Рассматриваются вопросы подбора 
сортов и гибридов, соответствующих региональному рыночному спросу, оптимизации плотности посева и 
агротехнических приемов, а также создания добавленной стоимости за счет развития инфраструктуры хранения 
и переработки продукции. По результатам исследования установлено, что применение ресурсосберегающих и 
ориентированных на рынок технологий позволяет повысить урожайность лука, снизить себестоимость и увеличить 
доходы фермерских хозяйств. Предложенные меры способствуют повышению экономической эффективности 
производства лука в региональных условиях, устойчивому обеспечению рынка качественной продукцией и 
замещению импорта.

Ключевые слова: рыночная конъюнктура, выращивание лука, эффективность, ресурсосберегающие технологии, 
субсидии, фермерское хозяйство, производители, семенной материал.

K I R I S H
Hozirgi kunda qishloq xo‘jaligi mahsulotlarini bozor konyunkturasiga mos ravishda yetishtirish hamda 

ularning raqobatbardoshligini oshirish muhim iqtisodiy vazifalardan biri hisoblanadi. Aholini sifatli va arzon oziq-
ovqat mahsulotlari bilan uzluksiz ta’minlash, ayniqsa sabzavotchilik tarmog‘ida ishlab chiqarish samaradorligini 
oshirishni talab etadi. Shu jihatdan piyoz yetishtirish qishloq xo‘jaligining muhim yo‘nalishlaridan biri bo‘lib, u 
keng iste’mol qilinishi, uzoq muddat saqlanishi hamda qayta ishlash imkoniyatlari bilan ajralib turadi.

Bozor konyunkturasi talablarining tezkor o‘zgarib borishi piyoz yetishtirish texnologiyalarini takomillashtirish, 
resurslardan oqilona foydalanish va ishlab chiqarish tannarxini optimallashtirish zaruratini yuzaga keltiradi. 

Talab va taklif nisbatini to‘g‘ri baholashga yetarli e’tibor qaratilmaganda ishlab chiqarishni tashkil etishda ayrim 
nomutanosibliklar yuzaga kelishi mumkin, bu esa iqtisodiy samaradorlikka ma’lum darajada ta’sir ko‘rsatadi. 
Shu bois, piyoz yetishtirish jarayonida bozor talablariga moslashuvchan yondashuvlarni joriy etish muhim 
ahamiyat kasb etadi.

M A V Z U G A  O I D  A D A B I Y O T L A R  S H A R H I
Piyoz yetishtirish bo‘yicha olib borilayotgan ilmiy izlanishlar bugungi kunda asosan yuqori hosildorlikka ega 

hamda turli iqlim sharoitlariga moslashgan navlarni yaratish, agrotexnik jarayonlarni ilmiy asosda optimallashtirish, 
shuningdek, kasalliklar va zararkunandalarga chidamlilikni oshirishga qaratilgan agrotexnologik yo‘nalishlarda 
izchil davom ettirilmoqda. Ushbu yo‘nalishdagi tadqiqotlar A. Raza [1], A. Paolo [2], G.K. Kantariya [3],  
B.T. Xayle [4] hamda A.R. Manirixo [5] kabi xorijiy olimlarning ilmiy ishlarida keng yoritilgan.

A. Marshall [6] va P. Samuelson [7] asarlarida bozor konyunkturasi talab va taklif o‘rtasidagi nisbat, narxlar 
mexanizmi hamda bozor muvozanatining muayyan davrdagi holati sifatida talqin etiladi. Ushbu yondashuvlarda 
bozor konyunkturasi bozorning umumiy iqtisodiy muhitini tavsiflovchi va barcha tarmoqlar uchun xos bo‘lgan 
nazariy kategoriya sifatida qaraladi.

M. Qodirov [8] bozor konyunkturasini qishloq xo‘jaligi mahsulotlari bozorida yuz beradigan mavsumiy 
o‘zgarishlar, narxlar dinamikasi hamda mahsulot taklifi va iste’mol talabi o‘rtasidagi o‘zaro bog‘liqlik natijasida 
shakllanadigan murakkab iqtisodiy muhit sifatida izohlaydi.

Ouden M. ta’kidlashicha, kooperatsiya bir qator ijobiy natijalarga erishish imkonini beradi [9]. Bu, eng 
avvalo, qishloq xo‘jaligi mahsulotlari ishlab chiqarish hajmining barqaror o‘sishini ta’minlash hamda qishloq 
aholisi turmush sifatini yaxshilashda namoyon bo‘ladi.

T A D Q I Q O T  M E T O D O L O G I YA S I
Mazkur tadqiqot bozor konyunkturasiga mos ravishda piyoz yetishtirish samaradorligini oshirish 

yo‘nalishlarini aniqlashga qaratilgan bo‘lib, unda kompleks ilmiy-uslubiy yondashuvlardan foydalanildi. Tadqiqot 
jarayonida nazariy va amaliy tahlil usullari o‘zaro uyg‘unlashtirildi.

Tadqiqotda iqtisodiy-statistik tahlil, taqqoslash, guruhlash hamda mantiqiy tahlil usullaridan foydalanildi. 
Piyoz yetishtirish samaradorligini aniqlashda hosildorlik darajasi, ishlab chiqarish tannarxi, sof daromad va 
rentabellik ko‘rsatkichlari hisoblab chiqildi. Shuningdek, agrotexnik tadbirlarning (nav tanlash, ekish muddati, 
sug‘orish va o‘g‘itlash tizimi) samaradorlikka ta’siri baholandi.

Amaliy qismda fermer xo‘jaliklari faoliyati bo‘yicha mavjud statistik ma’lumotlar hamda kuzatuv natijalari 
tahlil qilinib, bozor talablariga mos ishlab chiqarishni tashkil etish imkoniyatlari o‘rganildi. Olingan natijalar 
asosida piyoz yetishtirish samaradorligini oshirishga qaratilgan ilmiy asoslangan xulosalar va amaliy tavsiyalar 
ishlab chiqildi.

T A H L I L  V A  N A T I J A L A R
Bugungi kunda O‘zbekiston Respublikasida qishloq xo‘jaligi ishlab chiqaruvchilarini davlat tomonidan 

qo‘llab-quvvatlash tizimini raqamlashtirish va institutsional jihatdan takomillashtirishga qaratilgan islohotlar izchil 
amalga oshirilmoqda. Xususan, O‘zbekiston Respublikasi Vazirlar Mahkamasining 2022-yil 16-dekabrdagi 711-
sonli qaroriga muvofiq qishloq xo‘jaligi mahsulotlari ishlab chiqaruvchilariga subsidiyalar ajratish jarayonlarini 
elektron shaklda boshqarish mexanizmi joriy etildi.

Mazkur qaror asosida agrosubsidiya.uz elektron platformasi ishga tushirilib, qishloq xo‘jaligi subyektlarini 
qo‘llab-quvvatlashga qaratilgan 22 turdagi subsidiya mexanizmlari amaliyotga tatbiq etildi. Ushbu platforma 
orqali subsidiyalarni ajratish va monitoring qilish jarayonlarining raqamlashtirilishi bir qator muhim vazifalarni 
samarali hal etishga xizmat qilmoqda.

Jumladan, subsidiya olish bo‘yicha murojaatlarni qabul qilish va ko‘rib chiqish jarayonlari yagona 
standartlar asosida tashkil etilib, inson omili ta’siri sezilarli darajada qisqartirildi. Shuningdek, moliyaviy qo‘llab-
quvvatlashning manzilliligi ta’minlanib, davlat mablag‘laridan samarali foydalanish imkoniyatlari kengaydi. 
Bundan tashqari, barcha bosqichlarning raqamli kuzatuv tizimi orqali shaffoflik va hisobdorlik darajasi 
institutsional jihatdan mustahkamlandi.

Shu bilan birga, agrosubsidiya.uz platformasi doirasida subsidiyalarni raqamlashtirish davlat qo‘llab-
quvvatlash siyosatida ma’lumotlarga asoslangan boshqaruv (data-driven management) elementlarini 
kuchaytirish imkonini beradi. Xususan, subsidiya turlari, hududlar kesimidagi talab dinamikasi, benefisiarlarning 
toifaviy tarkibi hamda ajratilgan mablag‘lar natijadorligi kabi ko‘rsatkichlarni tizimli kuzatish va tahlil qilish orqali 
qishloq xo‘jaligi siyosati instrumentlarini dalillarga asoslangan holda takomillashtirish uchun zarur empirik baza 

shakllanadi. Bunday yondashuv davlat moliyaviy intervensiyalarining ta’sirchanligi va natijadorligini oshirishga 
qaratilgan boshqaruv qarorlarini qabul qilishda muhim axborot manbai bo‘lib xizmat qiladi.

Demak, agrosubsidiya.uz platformasi orqali subsidiya mexanizmlarining joriy etilishi va ularni raqamli 
boshqarish amaliyoti davlat qo‘llab-quvvatlash tizimining institutsional jihatdan yangilanayotganini ko‘rsatadi. 
Bunda tartib-taomillarning unifikatsiyalanishi, nazorat va monitoringning kuchayishi, shaffoflik hamda manzillilik 
tamoyillarining amaliyotda mustahkamlanishi ta’minlanmoqda. Natijada qishloq xo‘jaligi ishlab chiqaruvchilarini 
qo‘llab-quvvatlash siyosatida resurslardan foydalanish samaradorligi va taqsimotning adolatliligini ta’minlash 
uchun zarur institutsional asoslar shakllanmoqda.

Piyoz yetishtirish samaradorligini oshirishda moliyalashtirish hamda bozor infratuzilmasini rivojlantirish 
muhim ahamiyat kasb etadi. Amaliy kuzatuvlar piyozchilikda fermer xo‘jaliklarining aylanma mablag‘larga 
bo‘lgan ehtiyoji, ayniqsa mavsumiy davrlarda, nisbatan yuqori ekanini ko‘rsatadi. Shu bois imtiyozli kreditlar, 
subsidiyalar, lizing mexanizmlari hamda davlat-xususiy sheriklik asosida infratuzilmani rivojlantirish moliyaviy 
cheklovlarni yumshatishga xizmat qiladi.

Bizning fikrimizcha, mamlakatimizda piyoz yetishtirish samaradorligini oshirish bir qator asosiy yo‘nalishlar 
orqali amalga oshirilishi maqsadga muvofiq bo‘lib, ular 1-rasmda tizimli tarzda aks ettirilgan.

1-rasm. Piyoz yetishtirish samaradorligini oshirish yo‘nalishlari

Yuqoridagilardan kelib chiqqan holda, mamlakatimizda piyoz yetishtirishni rivojlantirish maqsadida quyidagi 
chora-tadbirlarni amalga oshirish maqsadga muvofiqdir:

– piyoz yetishtirish samaradorligini oshirish hamda mahsulot assortimenti va turlarini kengaytirish; 
– piyoz yetishtirish va qayta ishlash jarayonlariga investitsiyalarni jalb etish;
– piyoz yetishtirishda yer resurslaridan samarali foydalanishni ta’minlash; 
– intensiv va resurs tejamkor texnologiyalarni joriy etish;
– urug‘lik materiallari va mineral o‘g‘itlar bilan ta’minlashni davlat tomonidan rag‘batlantirish mexanizmlarini 

takomillashtirish;
– piyoz eksporti geografiyasini kengaytirish va tashqi bozorlar bilan integratsiyani kuchaytirish va boshqalar.
Amaliyot shuni ko‘rsatadiki, mahsulot yetishtiruvchi xo‘jaliklarning tarqoqligi, mahsulotlarni sotish uchun 

barqaror savdo kanallarining yetarli darajada shakllanmaganligi, shahar oziq-ovqat bozorlariga kirishda 
uchraydigan ayrim tashkiliy masalalar, shuningdek, mahsulotlarni sotish va eksportdan olinadigan asosiy 
daromadning ko‘proq vositachilar qo‘liga o‘tishi holatlari kuzatilmoqda. Natijada piyoz yetishtiruvchilarning 

iqtisodiy manfaatdorligi ma’lum darajada pasayib, iste’molchilar uchun mahsulot narxining oshishiga ta’sir 
ko‘rsatmoqda. Bahorgi mavsumda esa piyozga bo‘lgan talab uning taklifidan yuqori bo‘lib, bozor muvozanatida 
nomutanosiblik yuzaga keladi. Aholining piyozga bo‘lgan talabini barqaror qondirish uchun mahsulotni saqlash 
muddatlarini uzaytirish zarurati vujudga kelmoqda.

Mazkur vaziyatni yumshatish maqsadida, bizning fikrimizcha, piyozni bozorga chiqarish va sotishni 
ta’minlovchi kooperativlarni tashkil etish muhim ahamiyat kasb etadi. Bunday sharoitda piyoz yetishtiruvchilarning 
kooperatsiyasi tovar ishlab chiqaruvchilarning birgalikdagi xo‘jalik faoliyati shakli sifatida individual faoliyatga 
nisbatan yuqori iqtisodiy natijalarga erishish imkonini beradi.

Kooperativ harakati o‘zining rivojlanish jarayonida uzoq tarixiy bosqichni bosib o‘tgan bo‘lib, bugungi kunda 
dunyoda kooperativlarning 120 dan ortiq turi va ko‘rinishlari mavjud, ularning a’zolari soni esa 800 milliondan 
ortiqni tashkil etadi [10]. Kooperatsion aloqalarning rivojlanishiga ta’sir etuvchi ijtimoiy-iqtisodiy omillar sirasiga 
bozor munosabatlarining rivojlanishi, kooperativlarga ehtiyoj sezuvchi aholi qatlamlarining shakllanishi, 
kooperativlarning ijtimoiy bazasini mustahkamlash, aholining mablag‘ jamg‘arish imkoniyatlarining kengayishi 
hamda kredit-bank tizimining rivojlanishi kiradi.

O‘zbekiston Respublikasining “Qishloq xo‘jaligi kooperativi to‘g‘risida”gi Qonunining 5-moddasiga muvofiq, 
kooperativ qishloq xo‘jaligi sohasida xizmatlar ko‘rsatish bilan bir qatorda qishloq xo‘jaligi mahsulotlarini 
yetishtirish, saqlash, qayta ishlash va realizatsiya qilish, shuningdek, qonunchilikda taqiqlanmagan boshqa 
faoliyat turlari bilan shug‘ullanish huquqiga ega [11].

X U L O S A  V A  T A K L I F L A R
Yuqorida bayon etilgan holatlardan kelib chiqib, qishloq xo‘jaligi kooperativining tadbirkorlik elementlarini 

o‘zida mujassam etgan notijorat tashkilot sifatidagi yangi maqomini joriy etish maqsadga muvofiq deb 
hisoblanadi. Mazkur yondashuv kooperativlarning iqtisodiy faoliyat doirasini kengaytirish bilan birga, qishloq 
xo‘jaligi kooperatsiyasi tushunchasiga nisbatan mavjud ikkiyoqlama talqinlarni bartaraf etishga xizmat qiladi.

Tadqiqot natijalariga asoslanib, piyoz yetishtirish samaradorligini oshirish maqsadida quyidagi amaliy 
takliflar ilgari suriladi:

1.	 Bozor konyunkturasini muntazam monitoring qilish va talab yuqori bo‘lgan mavsumlarga mos ekish 
rejalashtirish tizimini joriy etish;

2.	 Yuqori hosildor, kasalliklar va zararkunandalarga chidamli navlardan foydalanish ko‘lamini kengaytirish;
3.	 Agrotexnik tadbirlarni ilmiy asosda optimallashtirish, jumladan suv va o‘g‘it resurslaridan tejamkor 

foydalanish mexanizmlarini rivojlantirish;
4.	 Saqlash va qayta ishlash infratuzilmasini rivojlantirish orqali mavsumiy narx tebranishlarining salbiy 

ta’sirini kamaytirish;
5.	 Davlat subsidiyalari va raqamli qo‘llab-quvvatlash platformalaridan, xususan agrosubsidiya.uz tizimidan 

foydalanish samaradorligini oshirish hamda fermerlarning raqamli savodxonligini kuchaytirish.
Mazkur takliflarning amaliyotga tatbiq etilishi piyoz yetishtirishda iqtisodiy samaradorlikni oshirish, bozor 

talablariga mos raqobatbardosh mahsulot yetishtirish hamda qishloq xo‘jaligi ishlab chiqaruvchilarining barqaror 
rivojlanishini ta’minlashga xizmat qiladi.

